
Annotatsiya. Mazkur maqolada 2025 yil uchun mo’ljallangan davlat dasturi doirasida 

amalga oshirilishi belgilangan chora –tadbirlar va ularning jamiyat va mamlakat hayoti 

uchun zarurati hamda samarasi borasida ma’lumotlar berilgan.  

Аннотация. В данной статье представлена информация о мерах, подлежащих 

реализации в рамках государственной программы на 2025 год, их необходимости и 

эффективности для жизни общества и страны. 

Annotation. This article provides information on measures to be implemented within the 

framework of the state program for 2025 and their necessity and effectiveness for the life of 

society and the country.  

 

Ma‟lumki har yili yil davomida amalga oshirilishi zarur bo‟lgan chora –tadbirlar dasturi 

ishlab chiqilib, muhokamaga taqdim etiladi va tasdiqlanadi. 2025 yil uchun ham davlat 

dasturi ishlab chiqilgan bo‟lib, ushbu dastur “Atrof –muhitni asrash va “yashil” iqtisodiyot 

yili” deb e‟lon qilingan joriy yilga mo‟ljallangan “O‟zbekiston -2030” strategiyasini amalga 

oshirish bo‟yicha chora –tadbirlarni o‟z ichiga oladi. Dasturda “O‟zbekiston -2030” 

strategiyasining quyidagi yo‟nalishlari bo‟yicha yillik tadbirlar va normativ –huquqiy 

hujjatlar loyihalari nazarda tutilgan: 

- Ekologiya(atrof – muhitni muhofaza qilish va suv resurslarini tejash); 

- Ijtimoiy siyosat(ta‟lim, sog‟liqni saqlash, ijtimoiy himoya, yoshlar); 

- Yashil iqtisodiyot(barqaror iqtisodiy o‟sish hisobiga aholi farovonligini ta‟minlash); 

- Davlat boshqaruvi va sud –huquq sohasi (qonun ustuvorligini ta‟minlash, 

boshqaruvni xalq xizmatiga yo‟naltirish); 

- Tashqi siyosat va xavfsizlik (“xavfsiz va tinchliksevar davlat” tamoyiliga asoslangan 

siyosatni davom ettirish). 

“O‟zbekiston -2030” strategiyasining “Atrof –muhitni asrash va “yashil iqtisodiyot” 

yilida amalga oshirishga oid davlat dasturi e‟lon qilingan bo‟lib, unga muvofiq, mamlakat 

rivojlanishining ustuvor yondoshuvlari sifatida quyidagilar belgilangan: 

- Mahallalarning ekologik qiyofasini yaxshilash, ko‟chalarda yashillik darajasini 

oshirish, ekologik jihatdan qulay va farovon yashash muhitini shakllantirish; 

- Aholining salomatligini yaxshilash, ekologik turmush tarzini shakllantirish va inson 

salohiyatini ro‟yobga chiqarish uchun shart –sharoitlarni yaratish; 

- Tabiiy resurslarni tejash va ulardan oqilona foydalanish, ekologik barqarorlikni 

ta‟minlash; 

- O‟simlik va hayvonot dunyosini asrash, ko‟paytirish va keyingi avlodga yetkazish; 

- “yashil iqtisodiyot” tamoyillarini keng joriy qilish, iqtisodiyotni iqlim o‟zgarishiga 

moslashtirishga qaratilgan loyihalarni barqaror moliyalashtirish; 

- Respublika energobalansini qayta tiklanuvchi energiya ulushni oshirish, shu 

jumladan, davlat –xususiy sheriklik asosida yirik “yashil energiya” stansiyalarini barpo 

etish, hududlarda kichik va mikro gidroelektrstansiyalar tarmog‟ini kengaytirish, aholi 

xonadonlarida quyosh panellarini o‟rnatishni rag‟batlantirish; 

- Iqtisodiyot tarmoqlari va ijtimoiy sohada zamonaviy energotejamkor 

texnologiyalarni keng qo‟llash orqali iqtisodiyotda “uglerod izi”ni kamaytirish; 

- Ekologik barqarorlikka yo‟naltirilgan hududlar va tarmoqlararo muvofiqlashtiruvni 

ta‟minlash.  

Ustuvor yondoshuvlar resurs tejamkor iqtisodiy rivojlanish modeliga o‟tish orqali 2030 

yilgacha yalpi ichki mahsulotning yillik o‟sishini kamida 6 foiz va uning hajmini 200 

milliard dollarga yetkazish, inflyatsiyani 5 foiz, budjet taqchilligini yalpi ichki mahsulotga 

nisbatan 3 foiz darajasida saqlash, kambag‟allikni qisqartirish va aholi farovonligini oshirish 

maqsadlariga erishishga asos bo‟ladi.  

Shu bilan bir qatorda, aholi salomatligini yaxshilash, ekologik turmush tarzini 

shakllantirish va inson salohiyatini ro‟yobga chiqarish borasida aholining kundalik hayotiga 

ekologik tamoyillarni singdirish orqali mamlakatimizda “Ekofaol fuqaro” hayot tarzini keng 

targ‟ib qilishga qaratilgan “Bir million yashil oila” umummilliy harakati yo‟lga qo‟yilishi va  

bunda: 

- aholi orasida kunlik yurish va yugurishni targ‟ib qilish; 

- “yashil transportda”, shu jumladan, velosipedda harakatlanishni rag‟batlantirish; 

-  plastik mahsulotlardan foydalanishni kamaytirish, oziq –ovqat isrofgarchiligining 

oldini olish; 

- suv, gaz va elektr energiyasi resurslaridan oqilona foydalanish asosiy tamoyillar 

sifatida belgilangan. 

inson salohiyatini yuksaltirish, ta‟lim uchun qulay muhit yaratish ishlarini tashkil etish 

maqsadida 2025 -2026 o‟quv yilidan Markaziy Osiyo atrof –muhit va iqlim o‟zgarishini 

o‟rganish universiteti ekologiya, artof –muhitni muhofaza qilish va iqlim o‟zgarishi kabi 

ta‟lim yo‟nalishlari va mutaxassisliklari bo‟yicha yetakchi oliy ta‟lim tashkiloti etib 

belgilanishi qayd etilgan.  

Dasturda 2025 yilda yangi quriladigan bino inshootlar va uy –joylar energiya 

samaradorligidan kelib chiqib, “Yashil bino” sertifikati joriy etilishi nazarda tutilgan.  

Bundan tashqari, 2025 yilda mahallalarning ekologik qiyofasini yaxshilash, yashillik 

darajasini oshirish, ekologik jihatdan qulay va farovon yashash muhitini shakllantirish 

borasida:  

- aholi uchun piyoda va velosiped yo‟laklarida daraxtlar va o‟simliklarni ekish orqali 

“Soyali sayr ko‟chalari” tarmog‟i yaratilishi, sohil va daryo bo‟ylarida 80 ta infratuzilma 

obyekti va 110 kilometrdan ortiq sog‟lomlashtirish yo‟laklari qurilishi; 

- yomg‟ir va oqova suvlardan samarali foydalanish, mahallalardagi daraxtlarni 

zamonaviy suv tejovchi texnologiyalar orqali sug‟orish tizimini joriy etish natijasida 

yashillik darajasini oshirilishi; 

- “Yashil makon” umummilliy loyihasi va “Mening bog‟im” loyihasi doirasida 200 

million tup daraxt hamda butalar ekilishi, yashil bog‟lar va yashil parklarda quyosh 

panellari yordamida quvvatlanuvchi yoritkichlardan foydalanilishi; 

- Orol dengizi tubida 100 ming gektar “yashil maydon” barpo etilishi va Orolbo‟yi 

mintaqasidagi o‟zmonzorlarni 2,1 million gektarga yetkazilishi; 

- o‟rmon bilan qoplangan maydonlar 4,1 million gektarga yetkazilishi va muhofaza 

qilinadigan tabiiy hududlar 14,5 foizgacha kengaytirilishi hamda ularning ekoturizm, 

ko‟chatchilik va dorivorchilik yo‟nalishlaridagi foydalanilmayotgan zaxiralari aniqlanib, 

safarbar qilinishi va aholining daromadlari oshirilishi; 

- jamoatchilik, ekofaollar va biznes vakillarining tabiatni muhofaza qilish bo‟yicha 

tashabbuslarini qo‟llab –quvvatlash akseleratsiya tizimini joriy etilishi nazarda tutilgan.  

Mazkur dastur tegishli yo‟nalish va hudud bo‟yicha belgilangan maqsadli 

ko‟rsatkichlarga erishish hamda nazarda tutilgan chora –tadbirlarni o‟z vaqtida, puxta va 

samarali amalga oshirish uchun asos bo‟ladi.  

